
	ЧӨТГӨРТЭЙ БУУЦ

	 

	“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номоос авч  Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭНЭХҮҮ «МОНГОЛ ӨГҮҮЛЛЭГ»-ИЙГ ОЛОН УЛСЫН «ШИНЭ ЕРТӨНЦ» ЦУВРАЛААР ХЭВЛЭВ.

	 

	«Монгол өгүүллэг» номд орчин үеийн монголын сайн зохиолчдын шилдэг 63 өгүүллэг оруулав. Эдгээр өгүүллэгт сэдэв, агуулгаараа янз янз шинэ амьдралаар аж төрөгсдийн харьцаа, хөдөлмөр, аж байдал, ёс суртахуун, зан заншил харагдана.

	Өгүүллэг бүрд гарч байгаа үйл явдал өөр өөр ч цөм л сайхан амьдралын төлөө гэсэн нэгэн үзүүрт сэтгэлд хөтлөгдсөн байна.



	




	ЧӨТГӨРТЭЙ БУУЦ

	 

	Он удтал айл нутаглаагүй тэр газар овоо зохистой дулаан өвөлжөө элбэг сайхан бэлчээртэй авч усгүй, харин тавиад жилийн өмнө айл өвөлждөг, хүрэлцэхүйц устай худаг байжээ.

	Энэхүү мартагдсан нутагт өвгөн Гончиг тэргүүлсэн нэгэн багийн ардууд өвөлжихөөр шийдвэрлэж, буухын өмнө дарагдсан худгийг засахаар болзож тогтсон боловч 16 настай залуу хөвүүн Пэрлээ, өдрөө самуурч нэгэн хоногийн өмнө иржээ. Хойшоо буцахад гэр хол, айл эрье гэвч нар орой болж, тэмээ унаатай яваа тул тэндээ унтахаас өөр аргагүй болов.

	Орчин тойрон хааш ч харав уудам их талын дунд хэдэн том уулын өвөр дэх гурван өвөлжөө чулуун хороо нь нурж, битүү ургасан зэрлэг лууль шарилж хатсан харагдана.

	Намрын жихүүн салхи үлээж, бүхэл зун ганц ч мал гишгээгүй өндөр ургасан өвсний толгойг нэгэн аясаар нахилзуулан хийсгэнэ. Уулсын хормойгоор үргэлжилсэн том том хүр чулуу, танихгүй муухай амьтад мөлхөж яваа юм шиг сүртэй үзэгдэнэ. Тэнд дарагдсан худаг буй ажээ.

	Яагаад энэ сайхан нутгийг чөтгөртэй гэж хэлэлцсэн юм бол, бас олон жилийн турш өдий төдий айл нутаглахгүй айж байсныг бодвол хоосон үг биш шиг, саяхан болтол үүгээр явсан хүнийг нэрээр нь дууддаг, морийг нь чөдөрлөдөг, элдэв амьтан болж дуугардаг байсан гэдэг. Түүнээс болж хүн үхсэн гэж зарим хүмүүс үнэмшмээр ярьдгийг санаад Пэрлээд айх сэтгэл төрж байв.

	Удалгүй нар шингэж, хавийн бараа тасрав. Маш хол алсад бороо орж, цахилгаан цахилав. Тэмээгээ хэвтүүлээд, нөмөрт нь цахиур буугаа тэврэн хэвтэв. Өдрийн хүчтэй салхи намдаад, дулаан зөөлөн салхи нүүр амыг энхрийлэн илбэх мэт сэвэлзэнэ. Хааяа аминчлан захиж байгаа юм шиг үл мэдэгдэх юм шивнэнэ. Хав харанхуй шөнө тоолшгүй олон оддыг ажиглан үзэхэд галт сум нисэх мэт харвах нь тасралтгүй байлаа. Номхон зантай хөгшин тэмээ нь бодлого бодсон юм шиг тайвнаар хивэн хэвтэж, ийш тийш бараа харсан мэт сэрэмжлэн удаан ширтэнэ. Юу харсан юм бол гэвээс юү ч үгүй. Нойр хулжиж ямагт чөтгөрийн тухай аймаар зүйл бодогдов. Үнэхээр чөтгөр байдаг гэж үү? Их юм мэддэг сургуулийн багш хүн огт байхгүй, дуу чимээ гарах, гал харагдах бол байгалийн ердийн нэгэн үзэгдэл гэж тайлбарлаж байсан. Гэтэл хуучны хүн бараг нүүр учирсан гэж ярих шахдаг. Аль нь үнэн бол? Юу ч гэсэн айдаггүй хүнийг яаж ч чаддаггүй гэнэ билээ гэж зориг орж байлаа. Гэтэл тэмээ нь байн байн салхи өөд үргэсэн юм шиг харна.

	Тэр зүг харвал хоёр бөртгөр хар юм байна. Сайтар ажиглавал улам ойртоод байх шиг. Нүдэндээ итгэж ядан тэмээ минь таньж байгаа болов уу гэтэл тэр нь санаа амарсан байдалтай, дахин түүнийг харахаа болиод ажиггүй хэвтэв. Айсан гэдэг жигтэйхэн, толгойтой үс арзас гэх шиг, буугаа зэхэж бэлтгээд, би ер нь айсандаа буруу юм хараагүй байгаа, гэтэл гэгээтэй байхад юу ч байгаагүй газар осолдохгүй хэвтээ үхрийн чимээ хар юм цаана наана хоёр байна. Тэгээд мөч бүр мөлхөн наашилна. Аль ойрхон байгаа нэгийг нь шагайж шагайж буудаад авав.

	Сум цойлон исгэрэх нь сонстов. Нөгөө хоёр, айсан ч үгүй, цочсон ч үгүй, хэвээр ойртсоор л байна. Айх гайхах зэрэгцэж нэгэн хэсэг ширтэн харснаа зориг орж бүдүүн ташуураа чанга атгаад, хоёр хормойгоо бүсэндээ хавчуулж энэ чөтгөрүүдтэй нэгийгээ үзэлцье гэж бодоод дөхөж очтол харин амьсгалж байна. Тэгээд бас сэмхэн ойртсоор байна. Шийдсэн хэрэг хэмээн гүйж очоод хар хүчээрээ өшиглөөд автал хий өшиглөж өөрөө гэдрэг унав. Өнөө чөтгөр бүр дэргэд ташуур хүрмээр газар ирчихсэн байна. Далайж далайж чанга гэгч цохиод үзтэл бас л газар цохив. Яасан шидтэй золиг вэ гэж ташуураа хий эргүүлэн ширвэтэл сэрхийх чимээ гараад нэлээд хол хийсэн одов. Үлдсэн нэг нь бараг дэргэд нь ирчихсэн байна. Одоо л мань хүний айх нь бага болж, ухаантай ноцолдъё гэж бодоод аятайхан гэгч ойртож очоод, ташуураараа жадалж байгаа юм шиг хатгаад үзэв. Юү ч тээглэсэнгүй. Чөтгөр биегүй гэдэг нь үнэн юм байна. Дээрээс нь гэнэтхэн тэврээд унавал яадаг бол гэж бодоод дараад ойчив. Гэтэл өнөө гайхал аймаар юм нь салхинд хөөгдсөн томоос том хамхуул байлаа.

	Тэмээ нь түүнийг яаж байгаа юм бол гэсэн шиг ажиглан харна. Пэрлээ сая ухаан орж, инээд ч хүрэх шиг, дэргэд хүн байсан бол ичмээр санагдлаа. Хамаг бие нь хөлөрч, нэлээд ядарсан байв. Амарч суугаад гаанс тамхиа гаргав. Төдий л холгүй исгэрэх чимээ сонстов. Салхи уу? Юу вэ? Байн байн исгэрэх нь мал тууж яваа хүн шиг. Эзгүй хээр шөнө энд ямар амьтан мал туудаг билээ гэж дахин чагнавал нэгэн хүн учиргүй чанга инээх сонстоно. Үхээрийн инээд ийм байдаг байх гэмээр муухай санагдана.

	Одоо ёстой чөтгөр нь ирлээ гэж бодоод ухаан жолоогүй айж, хамаг биеэс хүйтэн хөлс асгарав. Дуугарсан зүг буудъя гэж буугаа цэнэглэх гэтэл сандарсандаа гар нь чичирч байв.

	Гэтэл "Пэрлээ!" гэж дуудав. Бүр ч сүйд болж, одоо яадаг билээ? Аа! гэж болдоггүй, хариу дуугарсан хүн үхдэг гэдэг шүү дээ гэж дэмий гайхахдаа «Дарь нухаж давс хуурч байна» гэж амандаа ярьж шивнээд сандран буудав. Морины төвөргөөн дэргэд шахам сонстож «Өнөө хүүхэд маань энд байгаа юм байна л даа» гэж өвгөн Гончигийн дуугарахыг танив.

	Тэд дөрвүүлээ бөгөөд Пэрлээг эрж ийнхүү исгэрч дуудсан байжээ. Пэрлээ түрүүчийн ба саяын болсон хэргийн тухай юу ч дурдсангүй, айж сандарснаа ч ичээд ярьсангүй.

	— Чи хашхирч дуудаад байхад юунд чимээгүй байв? гэж асуухад,

	— Унтаж байсан учир сонссонгүй. Гэнэтхэн сэрсэн чинь олон хүн явж байхыг сонсоод хулгайч гэж буудсан юм. Гэтэл ашгүй Гончиг гуайн дууг танилаа л даа. Тэргүй бол та нарыг онож буудах байсан шүү гэж ярив. 

	Үүр сайхан цайж эхлэв. Бүгдээр нийлж дарагдсан худаг хоёрыг засав. Санасныг бодвол төдий л их ажил болсонгүй элбэг сайхан гүн худгийн ус дүүрэн мэлтэлзэв. Ажил нэгэнт дуусаж, цөм амарцгаан, цай чанаж байхдаа,

	— Үнэхээр энд чөтгөртэй байсан юм уу? гэж Пэрлээ асуув. Өвгөн Гончиг хуучин хэвээрээ үнэмшмээр царай гаргаж инээмсэглэн үнэхээр байсан юм гээд хэд хэд ханиалгаж, эрт дээр эзэрхэг засгийн үед яах аргагүй айхавтар чөтгөртэй байсан юм гэж давтаж хэлэв. Бусад нь гайхан сонирхож,

	— Тэгээд? гэтэл Гончиг,

	— Би ч өөрөө энэ хавиар явахдаа үхтэл айдаг байлаа гэж ойрхон харагдаж байгаа өвөлжөөг зааж, — Тэр цагт энэ өвөлжөөнд хот айл байжээ. Тэдний гурван хүнтэй нэг айл нь халдвартай халуун өвчнөөр цөм үхчхээд айл аймаг нь дүрвэж нүүгээд явжээ. Үхэгсдийн гэр нь бариатайгаа, зарим хүний хүүр нь дотроо үлджээ. Удалгүй хавар болж эндхийн чөтгөр ч биелж эхлэв. Тэр чөтгөр бол үхэгсэд биш харин хамаагүй нэг «сайн эр» байжээ гэтэл бүгд гайхацгааж, ганцхан өвгөний амнаас юу гэж дуу гарахыг анхааран ширтэхэд, буцалж байгаа халуун цайгаа аягалах завсар өвгөн үргэлжлэн ярих нь,

	— Тэр чөтгөр болсон хүн, маш сайн эр байлаа. Тэр бол, бид мэтээс сэтэрхий тэвнэ ч авахгүй, харин хаад ноёдыг бол хайргүй цөлбөдөг, ядуу хүнд их тустай, хошууны ноёд, харийн мөлжимтгий худалдаачид түүний сургийг сонсмогц айн чичирч байдаг тийм сайн эр байсан юм. Тэр хүн энэ, нутгийг чөтгөртэй болсон гэж цуурхуулаад өөрөө нөхөдтэйгөө үүрлэж, энэ уулын баруун хойно байгаа их хадан дотор уяа байгуулаад ноёдоос авсан малаа хашдаг байжээ. Тэгээд энэ нутагтаа хүн хавьтуулахгүйн тул үүгээр явагсдыг нэрээр нь дуудах, элдэв амьтан болж дуугарах зэргээр айлгасаар байгаад ийм сүрхий хавьташгүй газар болгож чадсан юм. Тэр сайн эр нас нөгчөөд нэлээд удав. Энэ нутаг ч яван явсаар мартагдлаа. Түүний нэг нөхөр саяхан болтол амьд байж, над энэ домгийг ярьж өгсөн юм гээд дуугүй болов. Ёстой чөтгөрийн тухай сонин юм хүсэж байсан сэтгэлд нь төдий л хангамжгүй санагдаж, тэгвэл юунд морь чөдөрлөдөг байсан юм бол гэж Пэрлээ асуувал, тэр бол зарим хүний өсгөж ярьсан нэмэр үг. Би тийм юм ер сонсоогүй гэжээ.

	Өндөр хэвлэлийн цаас № 1. 

	Сэтгүүлийн хэрчмэл үсэг. 

	Хх 15.5. Хнх 26.04. Тх 23.56.

	Хэвлэсэн тоо 30.000 

	За № 50

	ХГ № 379У149/89.

	Үнэ 11 тө 10 мө.

	 

	Улсын хэвлэлийн газар

	Элдэв-Очирын гудамж, 7.

	 

	Д. Сүхбаатарын нэрэмжит улсын

	хэвлэлийн комбинатад хэвлэв.

	Шмералийн гудамж, 2.

